
        नेपाली लोकजीवनमा धामी-झाँक्रीको आफ्नै छुट्टै गरिमा एवम् महत्व रहेको पाइन्छ। धामी-झाँक्रीवादलाई अङ्ग्रेजीमा स्यामन वा स्याम्यानिज्म  भनिन्छ। धामी-झाँक्रीमाथि नेपाली लोकजीवनले मात्र विश्वास नगरेर विश्वका प्रायः सबै जाति एवम् जन-जातिले विश्वास गरेको पाइन्छ। धामीलाई बिजुवा, फेदाङ्बा, ओझा, बुङथिङ, जानापा आदि संज्ञाले पनि सम्बोधन गरेको पाइन्छ। नेपाली जातिमा आ-आफ्नो जात विशेषको धामीको प्रचलन पाइन्छ। जस्तै- राईहरूको विजुवा, लिम्बूहरूको फेदाङ्बा भनिएको पाइन्छ। विशेष यस्ता जातिविशेषका धामीहरू बिहा-बोटुल, मरौ-परौ आदिमा प्रयोग गरिएको पाइन्छ।
     शब्दकोशीय अर्थमा धामी भन्नाले कुनै देवीदेवता, आत्मा वा भूप्रेतको आवेशलाई शरीरमा आरोपित गरी कम्पन उत्पन्न गर्दै बिमारी, लागोभागो निको पार्ने व्यक्ति, तन्त्रमन्त्रद्वारा झारफुक गर्ने व्यक्ति बुझिन्छ।१ 
   हंसपुरे सुवेदीले धामीलाई यसरी परिभाषित गरेका छन्- लामो झाँक्रो (लटाजटा) पालेका मन्त्रबल र साधानद्वारा देवीदेवता वा प्रेतात्मा जगाई भूत-भविष्यत्, हेरकोर, लागोभागो आदि जस्ता कुराहरूको साथै उपचार वा सुरक्षार्थ गर्ने कार्य ढ्याँग्रो वा थाल बजाउँदै फलाको हाली तन्त्रमन्त्रको प्रभाव देखाउने साधकलाई झाँक्री भनिन्छ।२  अर्का विद्वान डा० कविताराम श्रेष्ठ लेख्छन्- धामी भन्नाले आज साधारणतया तन्त्रमन्त्र तथा रहस्यात्मक विधिविधानद्वारा रोगको उपचार गर्ने व्यक्ति भनी बुझ्दछौं।...धामीलाई रहस्यमय शक्तिको धनी मानिन्छ। साधरण जनताको आँखामा उ हरसमस्याहरूलाई समधान गर्न सक्ने सक्षम व्यक्ति हो। साधरण बलबुतो वा क्षमता राख्ने अरू साधरण व्यक्ति भन्दा अलौकिक वा रहस्यात्मक विधिविधान जान्ने भएकोले उ “जान्ने”-को रूपमा प्रतष्ठित छ।३ 
   धामी- झाँक्री साधरणतः पुरुष मात्र हुन्छन् भने स्त्री धामी विरलै मात्रामा पाइन्छ। स्त्रीहरूमा भने माताको चलन अधिक पाइन्छ। माताको शाब्दिक अर्थ हो आमा यसर्थ कुनै स्त्री मात्रै माता हुनसक्छन्। माताहरूलाई माहारानी पनि भनिएको पाइन्छ। झाँक्रीनी र माता वा माहारानीमा त्यती ठूलो पार्थक्य रहेको मादिन्दैन्। कतिपय माताहरू आफैलाई बोजुदेवता उत्रेको पनि भन्छन्। 
    ब्रिटानिका रेडी रेफरेन्स इन्साइक्लोपिडियामा धामीलाई यसरी परिभाषित गरिएको छ- झाँक्री आफ्नै मन्त्रले बिमारीहरूलाई जाति पार्न सक्छ। झाँक्री स्त्री र पुरुष दुवै हुनसक्छ, झाँक्रीलाई औषधी मानिस (Medicine man) अथवा पुजारीको रूपमा पनि हेरिन्छ। झाँक्रीले विभिन्न बिमारीहरू जाति पार्नको साथै बली दिने, मृत-आत्मालाई बाटो लगाउने काम पनि गर्छ।४ 
 झाँक्रीको वेषभुषा तथा सरसमान
       धामी-झाँक्रीहरूको वेषभुषा एवम् सरसमानहरू आफ्नै प्रकारको हुन्छ। विशेष यस्ता पैह्ररन एवं आभुषणहरू चिन्ता एवं जोखना हरेको समय लगाउँछन्। धामी-झाँक्रीहरूको पैह्रन सेतो जामा, सेतो फेटा, रातो तुलको पटुका, शिरमा दुम्सीको काँडा सिउँरेर बनाएको फेटा हुन्छन्। कतिपय धामी-झाँक्रीले लामो जटा पनि पालेका हुन्छन्। रूद्राक्षको माला, कौडी, प्वालो, रिट्ठा तथा विभिन्न प्रकारका बुट्टीहरू लगाएका हुन्छन्। विभिन्न पशुपन्छीहरूका प्वाँख, हड्डी, दाह्राहरूमा बँदेलको दाह्रा, गैंडाको सीङ, नाभी, बराँठको सीङ, बाघ-चितुवाको नङ्ग्रा, दारा, जुँगा एवं साँपको हड्डी आदिको माला एवं बुट्टी लगाएका हुन्छ। निधारमा टिका पनि लगाएका हुन्छन्। धामी- झाँक्रीले यी मालाहरूलाई देब्रेपट्टी तीन लुङ अनि दाहिनेपट्टी तीन लुङ दोकाँधे गरी भिर्दछन्। एक लुङ माला जसको बीच-बीचमा घुँघुरा बाँधिएको हुन्छ त्यसलाई कम्मरमा बाँध्दछन्। एक लुङ गुरूमाला घिच्रोमा भिर्दछन्।५ यसरी हेर्दा यिनीहरूको आभुषण एकप्रकारको आकर्षक अनि मानिसहरूलाई प्रभावित तुल्याउने हुन्छ।
     धामीको सर-समान वा औजारहरूमा झ्यामटा, कर्दो, ढ्याङ्ग्रो र ढोलकी, काँसेथाल, काङलिङ (मरेको मान्छे वा कुनै पशुको पाँसुलाको ढुङ्ग्रो), शंख, घण्टी आदि हुन्छन्। विशेष गरेर झाँक्रीले ढ्याङ्ग्रो बजाउँदछन् औ बिजुवाले ढोलकी बजाउँदछन्।६  झाँक्रीहरूले बाख्राको अथवा मृगको छालाबाट ढ्याङ्ग्रो बनाउँछन्। विशेष मृगको छालाको ढ्याङ्ग्रो उत्तम मानिन्छ। माताहरूको सरसमानमा थुन्चे, डालो, तरवार, छत्र, वर्च, खुर्मी, थुरमी, फेचा(खुकुरी), बुम्बा(कलस), नाम्जा, त्रिशूल-भाला, धुपरौ, विभिन्न प्रकारका शिलाहरू आदि वस्तुहरू हुन्छन्। धामीहरूले विभिन्न प्रकारका धूपहरू प्रयोग गरेको पाइन्छन्। जस्तै- गाईधूप, सुकपाधूप, सिन्केधप, पाती, सुनपाती, तितेपाती, भैरूङपाती आदि। 
 धामीको प्रकार
      धामी-झाँक्रीको पनि विभिन्न प्रकारहरू पाइन्छ। वनझाँक्री, सुनझाँक्री, रिठेझाँक्री, खोलेझाँक्री, मसानझाँक्री, भिरझाँक्री, रूखझाँक्री७, भुइँझाँक्री, काठेझाँक्री, झाँक्रीनी, माता, महारानी आदि।
   झाँक्रीहरूको गुरू वनझाँक्रीलाई मानिन्छ भने महादेवलाई पनि झाँक्रीहरूले गुरू मानेको पाइन्छ। वनझाँक्रीले सानैमा वनमा लगी विद्या दिएको झाँक्रीलाई भुइफुट्टा झाँक्री भनिन्छ। यस्ता झाँक्रीहरू अरू साधरण झाँक्री भन्दा शक्तिशाली, जान्ने हुन्छ भन्ने लोकविश्वास पाइन्छ। 
     झाँक्रीहरूमा सबैभन्दा शक्तिशाली एवं झाँक्रीविद्याको गुरू वनझाँक्रीलाई मानिन्छ। वनझाँक्रीले केटाकेटीहरूलाई सानैमा टिपेर लगेर उनीहरूलाई झाँक्रीविद्यामा दीक्षित गराइ फेरी गाउँमा फर्काउँछन् भन्ने लोकविश्वास पाइन्छन्। भारतीय परम्परा अनुसारन गुरूले चेलालाई शिक्षा दिने लामो परम्परा रहिआएको छ। झाँक्रीहरूमा पनि यो गुरू-चेलाको परम्परा पाइन्छ। धामीझाँक्रीहरूले आफ्ना गुरूप्रति श्रद्धाभक्ति जनाउँन गुरूपूर्णे चाडको रूपमा मनाउँछन्।
  वनझाँक्री सम्बन्धी कुनै निश्चित मापदण्ड वा रूपरेखा हामी पाउँदैनौं। कतिले वनझाँक्रीलाई आत्मा वा वनजङ्गलतिर हिडीहिड्ने, खोला वा ओडारतिर अदृश्यरूपले रहने देवयानी बिशेष पनि बताएका छन्।८  कतिपय व्यक्तिले वनझाँक्रीलाई नै वनदेवता भनेको पाइन्छ। वनदेवताको चर्चा बाइबलको पुरानो नियममा पनि ठाउँ-ठाउँमा उल्लेख गरेको पाइन्छ। उदारणस्वरूप- यशैयाको ३४-१४मा- अनि निर्जन भूमिका जङ्गली जनवारहरू ब्वाँसोहरूसित मिलेर त्यहाँ बस्नेछ, भूतप्रेतले आफनो साथीहरूलाई डाक्नेछ,रातको वन-देवताले विश्राम गर्ने ठाउँ पाएर त्याहाँ बास बस्नेछ। अर्को ठाउँ यशैयाकै १३-२१मा- तर जङ्गली जानवारहरूले त्यहाँ विश्राम गर्नेछन्। तिनीहरूका घरहरू स्यालहरूले भरिएका हुनेछन्। शतूमर्गहरू त्यहाँ बस्नेछन् र वनदेवहरू त्यहाँ नाच्नेछन्।९ 

          गोर्खा एन्ड अदर एथनिक हरबल मेडिसिन्स नामक पुस्तकमा एक भुइफुट्टा झाँक्रीसितको अन्तरवार्तमा वनझाँक्रीको शारीरिक वर्णन यसरी गरेको पाइन्छ- मेरो गुरू प्रायः बादर जस्तो देखिने तथा एक मिटर जस्तो अग्लो थिए। उनको पाइताला विपरित दिशामा अर्थात् कुरकुच्चा अघिल्तिर अनि औंलाहरू चाहि पछल्तिर फर्किएको थियो। उनको केश धेरै लामो तथा जट्टासरीको थियो। उनको अनुहार हामी जस्तो साधरण मानिसको भन्दा ज्यादै रातो देखिन्थ्यो।१० वनझाँक्रीलाई भीर-पहरा, अभेक वनजङ्गलतिर बसीहिड्ने आदिम झाँक्रीको रूपमा मानिएको पाइन्छ।  धेरै झाँक्रीले त उनैलाई आफ्नो इष्ट देवता मान्छन्। रूद्रसिहं तामङले तामङ संस्कार र संस्कृतिमा लेखेका छन्- केही तामङ वस्तीहरूमा त यस्ता वनझाँक्रीले लगेर शिक्षा पाएको धेरै झाँक्रीहरू पाइन्छ। उनीहरूका अनुसार वनमान्छे जस्तै हुने यी वनझाँक्रीको पुरूष केही सानो कदको हुन्छ भने स्त्री (पोथी) केही ठुलो। पोथीको स्तन ठूलो झोलिएको हुन्छ। भाले वनझाँक्री मानिसको मित्र हुनसक्छ। यसले मानिसलाई आफ्नु प्रभावमा पारेर सामान्यतया मानिस जान नसक्ने स्थानमा लैजान्छ। केही अनुभवी झाँक्रीहरूको अनुसार उसँग प्रशस्त सुनका भाँडाकुँडा भए तापनि उसले खानका लागि उल्टो हातले गौड्यौला दिनेगर्दछ। पोथीले खान खोजेमा उकालो  लाक्नुपर्छ भनिन्छ। किनकि यसको ठूलो स्तन ओह्रालोमा झोलिने हुनाले दौडन सक्दैन भने उकालोमा भने यसले आफ्नो स्तन काँधमाथि चढाएर ढौडन्छ भन्ने विश्वास छ। भाले सानो कदको भएकोले उकालोमा मानिसलाई भेट्न सक्दैन भनिन्छ। यस्तै पोथीले भेटेमा खाने र भालेले भेटेमा तान्त्रिक शिक्षा दिनेगर्छ भन्ने विश्वास रहेको छ।११ 

            वनझाँक्री सम्बन्धी आजसम्म कुनै तथ्य वा प्रमाण नपाए तापनि झाँक्रीहरूले आदर, सम्मान गरी मानेको पाउँछौं भने जन-मानसले पनि श्रद्धा एवं विश्वास गरेको पाउँछौं। प्रयोगात्मक नेपाली शब्दकोशले वनझाँक्रीलाई  हिममानव वा यति पनि भनेको छ। डा० कविताराम श्रेष्ठले धामीहरूको गुरू महादेव हो भनेका छन् भने महादेव, वनझाँक्री वा वनदेवतालाई एकैप्रकारका देवता मानेका छन्- महादेव त उनीहरूका ईष्टदेव नै हुन् अझ ठेट लोकमान्यता अनुसार त उनीहरूका गुरू नै हुन्। स्पष्ट सङ्केत मिल्दछ। किनभने स्वाभव तथा वेषभुषा, गहना आदिको दृष्टकोणबाट महादेव वन्यदेव नै हन्।१२      
               धामीविद्या त्यस समय विकास भएको अनुमान गर्नसक्छौं जतिबेला विज्ञानको उन्नति भएको थिएन्, डाक्टरी विद्या विकसित भएको थिएन। यसैकारण प्राचीन अङ्ग्रेजी भाषामा धामीलाई विच डाक्टर (Witch doctor)१३  भनिएको पाइन्छ। रेगिनल्ड स्कट(Reginald scot) नामक एकजना अङ्ग्रेजले सन् १५८४ मा बोक्सी, छौंडा, धामी-झाँक्रीहरूको विषयमा खोज गरी Discovery of witches  नामक किताब लेखे। उनले यस किताबमा झाँक्रीहरूलाई विच डाक्टर भनेका छन् अनि औषधि वी जडीबुट्टीलाई फ्लक मेडिसन ।१४ आजपर्यन्त झाँक्रीहरूले नै हाम्रो लोकऔषधीहरूलाई जगेडा गरी राखेको पाइन्छ। पहाड, गाउँ, वस्तीतिर आज पनि लोकऔषधीको प्रचुर मात्रा प्रचलन एंव प्रयोग भइरहेको पाइन्छ।  
   झाँक्रीहरूले प्रथमतः रोगको पहिचान गरी चामल, अछेता हेरी वा चिन्ता बसी मन्त्रादि फल्कादै रोगको निराकरण गर्दछ। उनीहरूले बिमारीको नाममा पशु, पन्छीको भोग वा विभिन्न भाकलहरू भाकेर, अण्डाहरू फुटाएर रोगलाई जाति पार्ने कोशिस गर्छन्। शारीरिक र मानासिक रोगमा झाँक्रीले मानासिक रोगलाई नै उपचार गरेको पाइन्छ। झाँक्रीलाई विश्वास गरी उपचार गर्न पुग्ने व्यक्तिहरू पनि यस्तै रोगादिबाट पीडित भएको पाइन्छ। यस्ता मानासिक वा अलौकिक बिमारीहरूमा भूतप्रेत, पिशाच, डाइनी, बोक्सी आदि तथा दुष्ट आत्माले साताएको, विभिन्न देवी-देवता, सिकारी देवता, घरको कुलदेवताले पिरोलेको, सातु उडेको आदि पाइन्छ। आफना बहुमुल्य वस्तुहरू हराएको, कूलपितृ बिग्रेको, भाग्य, ग्रहदशा बिग्रेको व्यक्तिहरू झाँक्रीकोमा जोखाना हेराउन जान्छन्। कतिपय मानिस आफ्नो खड्गो काट्न पनि झाँक्रीकोमा गएको पाइन्छ।
    अलौकिक समस्या निराकरण गर्न झाँक्रीले विभन्न विद्या तथा मन्त्रादिको प्रयोग गरेको पाइन्छ। जस्तै- भाग्य, ग्रहदशा बिग्रेकोलाई स्वस्तिशान्त गरिन्छ। भूतप्रेत, पिशाच आदि विघटनकारी शक्तिहरूक्तिहरूलाई पूजा गरेर वा भोग चढाएर खुशी पारिन्छ। पितृको आत्मालाई भोग दिएर मनाइन्छ। लौकिक शत्रुलाई उसको पुत्ला गाडेर वा वाण हानेर समस्याको निराकरण गरिन्छ। त्यस्तै मन्त्र फुक्ने, भाकल गर्ने, नाच्ने, रोगीलाई बलात् कुटपीट गर्ने, खुर्सानी आदिको खरो धूप सुँघाउने, धम्काउने, खुसामद गर्ने आदि अनेक विधिहरू बिमारको बिरूद्ध प्रयोग गरिन्छ।१५ 
धामी- झाँक्रीवाद र वैज्ञानिक दृष्टिकोण
     झाँक्रीवादलाई आजको सन्दर्भमा वैज्ञानिक दृष्टिकोणले हेर्दा युक्तिसङ्गत तथा तर्कसङ्गत देखापर्दैन। वास्तवमा झाँक्रीविद्यालाई वैज्ञानिक दृष्दिकोणले हेर्दा यसलाई आजको मनोबैज्ञानिक चिकित्सा पद्धति मान्न सकिन्छ। झाँक्रीहरूले रोगलाई ठ्याम्मै जाति पार्दैन पनि भन्नसक्तैनौं। उनीहरूले मन्त्रादि फलाकी विभिन्न जरी-बुटीको औषधी बनाई रोगको उपचार गरेको पाइन्छ। झाँक्रीहरूले रोगीलाई जाति पार्नु कुनै अलौकिक चमत्कार वा अदृश्य आत्मा आदिको करिश्मा होइन यो त हजारौं वर्षदेखि संसारका हरेक जातिको सभ्यता, संस्कृति र धर्म एवं रीति- थितिमा पालिएको काँचो र बोक्रो नताछिएको जब्बर विज्ञान हो।१६ समाजशास्त्र वा मानवशास्त्रले यसलाई झूटमुठको विज्ञान(Pseudo science) भन्दछन्। 
    विज्ञानको उन्नति र विकास सँग- सँगै समाजमा झाँक्रीहरूको प्रभुत्व कम हुँदै गइरहेका छन्। अर्थात् आजभोली हाम्रो समाजमा झाँक्री, बिजुवा, फेदङबाहरू विलुप हुँदैगइरहेका छन्। झाँक्रीहरूको प्रभुत्व समाजमा त्यसबेला थियो जतिबेला विज्ञानको विकास भएको थिएन, डाक्टरी विद्याको विकास भएको थिएन। त्यसबेला झाँक्रीले नै डाक्टरको भूमिका निर्वाह गर्थे। विज्ञानको जग नबसेको हाम्रो समाज एवं लोकजीवनमा झाँक्रीको अत्यन्तै ठूलो महत्व थियो। झाँक्रीविद्यालाई हामीले अवैज्ञानिक ठानी अवहेलना नगरेर, उनीहरूले पिता- पुर्खादेखि प्रचलमा ल्याएको जरी-बुट्टीको वैज्ञानिक अध्ययन गरी आफ्ना जाति तथा संस्कृतिको उन्नति गर्न सक्छौं।

